
Інстытут генеральных візітацый у  

Кіеўскай уніяцкай мітраполіі  

і Замойскі сабор 1720 г. 

 

Практыка пісьмовай фіксацыі вынікаў візітацый прыйшла на землі 

Вялікага Княства Літоўскага даволі позна. Прыярытэт у гэтай сферы быў за 

рымска-каталіцкай іерархіяй. Першыя пісьмовыя пратаколы візітацый касцёлаў 

рымска-каталіцкіх епархій у Англіі і Францыі датуюцца 1220-мі гг., у Італіі – 

1290-мі гг., у Багеміі (Чэхіі) – 1370-мі гг. Самыя раннія пратаколы візітацый 

касцёлаў Віленскай рымска-каталіцкай епархіі датуюцца 1522 г. 

На Кіеўскую праваслаўную мітраполію (на тэрыторыі Вялікага Княства 

Літоўскага) гэтыя тэндэнцыі распаўсюдзіліся яшчэ пазней. Хаця самыя раннія 

ўзгадкі аб правядзенні генеральных візітацый цэркваў мітраполіі сустракаюцца 

пад 1270-мі гг., першыя зафіксаваныя на пісьме пратаколы датуюцца толькі 

1630-мі гг. і тычацца толькі той часткі епархіі, якая вызнала падпарадкаванасць 

уніяцкай іерархіі. Увогуле, калі з апошняй трэці XVI ст. у посттрыдэнцкі 

перыяд у Рымска-каталіцкай Царкве Рэчы Паспалітай генеральныя візітацыі 

пачалі праводзіцца рэгулярна, а іх вынікі рэгулярна ж пачалі фіксавацца на 

пісьме, то праваслаўная (з 1596 г. – уніяцкая) іерархія мела з візітацыяй 

падпарадкаваных храмаў шэраг арганізацыйных праблем. Пасля 1509 г. на 

працягу 80 гадоў у Кіеўскай мітраполіі не было склікана ніводнага сабору. 

Епіскапская ўлада да канца XVI ст. зрабілася практычна эфемернай. Нядзіўна, 

што ў «Артыкулах да аб’яднання з Рымскім Касцёлам», падпісаным 

мітрапалітам і епіскапамі ritus graeci 11 чэрвеня 1595 г. у г. Брэсце вялікая 

ўвага надавалася менавіта праблеме арганізацыі генеральных візітацый. 

Асноўнымі механізмамі епіскапскага кантроля за падуладнай тэрыторыяй 

былі: 

1. Пастырскія лісты і пасланні епіскапаў. 

2. Кансісторскі і духоўны суд. 

3. Епархіяльныя саборы. 

4. Генеральныя візітацыі. 

Толькі калі задзейнічаны і спраўна функцыянуюць усе чатыры механізма 

кантроля, можна казаць аб кіруемай структуры пэўнай адміністрацыйна-

тэрытарыяльнай царкоўнай адзінкі. 

Упершыню неабходнасць вылучэння асобнай пасады генеральнага 

візітатара ў Кіеўскай уніяцкай мітраполіі і абгрунтаванне гэтай неабходнасці 

сустракаецца ў пасланні мітрапаліта Іпація Пацея віленскім мяшчанам ад 18 

верасня 1608 г. Аднак першыя пісьмовыя пратаколы візітацый вядомы толькі з 

1630-х гг. 

У правядзенні генеральных візітацый уніяцкіх цэркваў Вялікага Княства 

Літоўскага можна вылучыць наступныя этапы: 

1-шы этап: канец XVI–XVII стст. Пісьмовая фіксацыя вынікаў візітацый 

не праводзілася. Характар візітацый («кропкавы» альбо «суцэльны») невядомы. 

2-гі этап: 1630-я–1670-я гг. З’яўленне пісьмовай фіксацыі вынікаў 

візітацый. Правядзенне «кропкавых» візітацый. 

3-ці этап: 1680-я–1790-я гг. Правядзенне «суцэльных» візітацый з 

дакладным спісам візітуемых цэркваў. Вынікі фіксаваліся на пісьме ў 

адмысловых кнігах. 

3-ці этап у сваю чаргу падзяляецца на 2 падэтапы: 

1680-я–1710-я гг. Адсутнасць строгага фармуляра запаўнення і 

ўніфікацыі. Дапускаецца кароткі варыянт запаўнення. 

1720-я–1790-я гг. Строгі фармуляр запаўнення. Пратакол запаўняецца 

цалкам. 

Не варта думаць, што Кіеўская уніяцкая мітраполія да пачатку XVIII ст. 

з’яўлялася цэнтралізаванай і кіруемай структурай. Сітуацыя з арганізацыяй 

кіравання усімі бакамі царкоўнага жыцця істотна адрознівалася ад епархіі да 

епархіі. На тэрыторыі Вялікага Княства Літоўскага да 1680-х гг. была адносна 

кіруемай і пераважна лаяльнай да ўніяцкай юрысдыкцыі толькі тэрыторыя т.зв. 

«Літоўскай» часткі Кіеўска-Віленскай епархіі, якая падпарадкоўвалася 

наўпрост мітрапалітам. Полацкая архіепархія здолела аднавіць кіраванне толькі 

да пачатку XVIII ст. Цэрквы Уладзімірска-Брэсцкай епархіі ў асноўным 

перайшлі пад кантроль ўніяцкай іерархіі толькі пасля заканчэння Вялікай 

Паўночнай вайны і правядзення Замойскага сабора (канец 1720-х гг.), цэрквы 

Пінска-Тураўскай епархіі – яшчэ пазней (1750-я гг.) Да таго ж пад кантроль 

уніяцкіх мітрапалітаў у канцы XVII ст. – пачатку XVIII стст. перайшлі кафедры 

перамышльскага (1692 г.), львоўскага (1700 г.) і луцкага (1702 г.) епіскапаў з 

вялізнай колькасцю цэркваў. Жыццёвая неабходнасць уніфікацыі усіх сфер 

царкоўнага жыцця гэтых самых разнастайных епархій з уласным укладам і 

вопытам міжканфесійнага ўзаемадзеяння і была асноўнай перадумовай 

правядзення Замойскага сабора. 

Да Замойскага сабора толькі ў 2-х епархіях (Полацкай і «Літоўскай» 

частцы Кіеўска-Віленскай) да канца XVII ст. пачалі дзейнічаць усе 4 механізмы 

епіскапскага кантролю за тэрыторыяй. Пасля Замойскага сабору яны ўжо 

дзейнічалі ў кожнай епархіі (уключна з далучанымі на мяжы XVII–XVIII стст. 

Перамышльскай, Львоўскай і Луцкай). 

Менавіта пасля правядзення Замойскага сабора 1720 г. з’явілася строгая 

ўніфікацыя практычна ўсяго справаводства ўніяцкай царквы. Галоўныя 

пастановы сабора былі ўпарадкаваны ў кнігу-катэхізіс «Собраніе припадковъ 

краткое и духовнымъ особомъ потребное» (выйшла ў друкарні базыльянаў у 

м. Супрасль у 1722 г.) і вялізным па тым часе накладам у некалькі тысяч 

асобнікаў у кароткі тэрмін (на працягу 5–10 гадоў) былі даведзены практычна 

да кожнай царкоўнай парафіі. 

Чаму для даследчыкаў важны менавіта гэты вынік Замойскага сабору і 

менавіта гэты від царкоўнай дакументацыі? Перад гістарычнай навукай 

Цэнтральнай і Усходняй Еўропы разам з неабходнасцю засваення сучасных 

метадаў даследавання стаіць не менш важная задача выйсця з крыніцазнаўчай 

абмежаванасці гуманітарных даследаванняў. У прыватнасці праз увядзенне ў 

навуковы ўжытак вялізнага комплексу масавых пісьмовых крыніц царкоўнага 

паходжання. Па сённяшні дзень работы на канфесійную тэматыку грунтуюцца 

на апрацоўцы пераважна заканадаўчых і іншых рэгламентуючых актаў. 

Пратаколы генеральных візітацый утрымліваюць каштоўнейшыя звесткі 

практычна пра ўсе бакі функцыянавання нізавых царкоўных структур – уласна 

парафіяльных храмаў. Яны даюць магчымасць вывучаць не толькі стандартны 

пералік пытанняў, якія прынята асацыяваць з гісторыяй Царквы – архітэктура, 

іканапіс, матэрыяльнае забеспячэнне, унутранае ўбранства, дабрачынная і 

адукацыйная дзейнасць парафій. Таксама з дапамогай матэрыялаў генеральных 

візітацый можна вывучаць уяўленні аб прасторы і перамяшчэннях на 

мясцовасці, аб распаўсюджанні кніжнай культуры і кнігаабмене ў рэчышчы 

метадалогіі аналіза сацыяльных сетак, уяўленнях аб паняццях «руская мова» і 

«рускі абрад» альбо інакш кажучы, прасачыць станаўленне асобнай 

этнаканфесійнай ідэнтычнасці альбо нават шэрагу рэгіянальных ідэнтычнасцей. 

Апрача таго, гэты від крыніц утрымлівае каштоўны матэрыял па генеалогіі, 

тапаніміцы, анамастыцы і іншых спецыяльных гістарычных дысцыплінах. 

Напрыклад, параўнанне тэкстаў «дазамойскіх» і «паслязамойскіх» 

пратаколаў візітацый паказвае, што да правядзення Замойскага сабору 

візітатары часцей за ўсё пачынаюць апісанне царквы з іканастаса, 

своеасаблівага «багаслоўя ў колерах», які ўяўляў найбольшую каштоўнасць у 

храме з пункту гледжання візантыйскай традыцыі.  У той жа час ўсе візітацыі 

«паслязамойскага» перыяду пачынаюць апісанне храма са Святых Дароў, якія 

маюць найбольшае значэнне ў храме з пункту гледжання традыцыі лацінскай. 

Стандартны набор рубрык і раздзелаў фармуляра пратакола візітацыі 

«паслязамойскага» перыяда наступны: «Апісанне і інвентар», «Алтары, абразы, 

аздоба на абразах», «Срэбра, медзь, волава», «Святарскае ўбранства», 

«Убранства да келіха», «Алтарнае ўбранства», «Царкоўныя кнігі», «Званніца, 

званы», «Плябанія», «Царкоўныя землі», «Дакументы», «Парох», «Парафія», 

«Рэфармацыйны дэкрэт». 

Праведзеныя мной шматгадовыя даследаванні матэрыялаў генеральных 

візітацый уніяцкіх цэркваў Вялікага Княства Літоўскага XVII–XVIII стст. у 

архівах і бібліятэках Беларусі, Расіі, Польшчы, Літвы, Украіны, Латвіі і Аўстрыі 

даюць магчымасць у колькасным вымярэнні паказаць іх захаванасць і 

інтэнсіўнасць вядзення да і пасля Замойскага сабору. 

 

Табліца 1. Асноўныя сховішчы, дзе маюцца  

кнігі візітацый уніяцкіх цэркваў Вялікага Княства Літоўскага: 

«Дазамойскі» перыяд «Паслязамойскі» перыяд  

Назва сховішча Кніг Цэркваў Кніг Цэркваў 

Расійскі дзяржаўны 

гістарычны архіў 

(г. Санкт-Пецярбург) 

3 ~ 500 ~ 60 ~ 7000 

Нацыянальны 

гістарычны архіў 

Беларусі (г. Мінск) 

1 212 20 ~ 5000 

Дзяржаўны 

гістарычны архіў 

Літвы (г. Вільня) 

– – 9 ~ 2000 

Дзяржаўны архіў у 

Любліне 

– – 4 ~ 1000 

Бібліятэка Акадэміі 

навук Літвы імя 

Урублеўскіх 

(г. Вільня) 

– – 1 ~ 400 

УСЯГО: 4 ~ 700 ~ 100 ~ 15500 

 

У пратаколах генеральных візітацый «паслязамойскага» перыяда 

практычна заўсёды фіксавалася – на чыіх землях была пабудавана царква, і хто 

выдаваў прэзенту на пасаду святара пры ёй. Дзякуючы гэтаму мы можам 

убачыць інтэнсіўнасць удзелу тых ці іншых арыстакратычных родаў у жыцці 

ўніяцкай царквы. 

Табліца 2. Колькасць прэзент, выдадзеных у XVIII ст. прадстаўнікамі 

арыстакратычных родаў на святарскія пасады  

пры цэрквах на тэрыторыі сваіх уладанняў. 

Радзівілы 207 Валовічы 16 

Сапегі 69 Халецкія 15 

Агінскія 35 Юдыцкія 15 

Браніцкія 29 Асалінскія 14 

Завішы 27 Бжастоўскія 13 

Тышкевічы 25 Чартарыйскія 13 

Пацеі 25 Яленскія 10 

Вывучэнне пратаколаў генеральных візітацый уніяцкіх цэркваў Вялікага 

Княства Літоўскага «паслязамойскага» перыяду дае выдатную магчымасць 

візуалізаваць самыя нечаканыя пытанні соцыякультурнага развіцця рэгіёна, як 

то вызначэнне тэрыторыі кампактнага пражывання «рускай» (русінскай) 

этнаканфесійнай супольнасці і правядзенне выразнай лінеарнай мяжы гэтай 

тэрыторыі, устанаўленне тэрыторыі рэальнага выкарыстання «рускай мовы» ў 

царкоўным справаводстве, раянаванне і ўстанаўленне інтэнсіўнасці гэтага 

выкарыстання і многае іншае. 


